
ԿԱՐԳ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՀԱՄԱՐԱՆԻՇ  ՉՍՏԱՆԱԼՈՒ ՎԵՐԱԲԵՐՅԱԼ ՏԵՂԵԿԱՆՔ  ՏՐԱՄԱԴՐԵԼՈՒ

1. Սույն կարգով կանոնակարգվում են հանրային ծառայությունների համարանիշ (սոցիալական ապահովության քարտ) ստանալուց հրաժարված և նույնականացման քարտ ստանալու համար դիմում չներկայացրած Հայաստանի Հանրապետության քաղաքացուն (այսուհետ` քաղաքացի) հանրային ծառայությունների համարանիշ չստանալու վերաբերյալ տեղեկանք տրամադրելու հետ կապված հարաբերությունները:
2. Հանրային ծառայությունների համարանիշ չստանալու վերաբերյալ տեղեկանքը (այսուհետ` տեղեկանք) տրամադրվում է Հայաստանի Հանրապետության ոստիկանության անձնագրային և վիզաների վարչության կամ քաղաքացու բնակության վայրի տարածքային անձնագրային ծառայության (այսուհետ` լիազոր մարմին) կողմից` քաղաքացու դիմումի հիման վրա:
3. Տեղեկանքն ստանալու համար քաղաքացին անձամբ լիազոր մարմին է ներկայացնում`
1) դիմում,
2) անձնագիր և դրա պատճենը,
3) մինչև 16 տարեկան քաղաքացին` անձնագիր չունենալու դեպքում` ծննդյան վկայական և դրա պատճենը:
4. Սույն կարգի 3-րդ կետի 2-րդ և 3-րդ ենթակետերով նախատեսված փաստաթղթերի բնօրինակները` պատճենների հետ համեմատելուց հետո անմիջապես լիազոր մարմինը վերադարձնում է քաղաքացուն: 
5. Մինչև 16 տարեկան քաղաքացու համար դիմումը ստորագրում և ներկայացնում է նրա ծնողը կամ այլ օրինական ներկայացուցիչը: Դատարանի վճռով անգործունակ ճանաչված քաղաքացու դիմումը ստորագրում և ներկայացնում  է նրա խնամակալը:
6. Տեղեկանքի տրամադրումը մերժվում է, եթե`
1) քաղաքացուն հատկացվել է հանրային ծառայությունների համարանիշ (սոցիալական ապահովության քարտ) կամ նույնականացման քարտ.
2) բացակայում են քաղաքացուն` նախկինում հատկացված տեղեկանքն անվավեր համարելու հիմքերը և քաղաքացին իր դիմումի մեջ չի նշել տեղեկանքի կորստյան կամ փոխանակման մասին.
3) տեղեկանք ստանալու համար ներկայացված փաստաթղթերը թերի են:
7. Քաղաքացու կողմից ներայացված փաստաթղթերը թերի լինելու դեպքում լիազոր մարմինը քաղաքացուն առաջարկում է մեկօրյա ժամկետում լրացնել դրանք: Եթե նշված ժամկետում սույն կարգի 3-րդ կետով նախատեսված փաստաթղթերը չեն ներկայացվում, լիազոր մարմինը մերժում է տեղեկանքի տրամադրումը սույն կարգի 6-րդ կետի 3-րդ ենթակետի հիմքով:  
8. Տեղեկանքի տրամադրումը մերժելու դեպքում այդ մասին մեկ աշխատանքային օրվա ընթացքում գրավոր տեղեկացվում է քաղաքացուն` նշելով մերժման պատճառը:
9. Լիազոր մարմինը սույն կարգի 3-րդ կետով նախատեսված փաստաթղթերը ստանալուց և սույն կարգի 6-րդ կետով նախատեսված հիմքերի բացակայության մեջ հավաստիանալուց հետո անմիջապես քաղաքացուն է տրամադրում տեղեկանքը: Սույն կարգի 5-րդ կետով նախատեսված դեպքերում տեղեկանքը տրամադրվում է մինչև 16 տարեկան կամ դատարանի դատավճռով անգործունակ ճանաչված քաղաքացու օրինական ներկայացուցչին: 
10. Սույն կարգի 5-րդ և 9-րդ կետերով նախատեսված դեպքերում օրինական ներկայացուցիչը լիազոր մարմին է ներկայացնում անձը և օրինական ներկայացուցիչ լինելը հաստատող փաստաթղթերը:
11. Տեղեկանքի հիման վրա պետական մարմինները կամ պաշտոնատար անձինք ապահովում են քաղաքացու իրավունքների իրացումը:  
12. Տեղեկանքը համարվում է անվավեր` օրենսդրությամբ սահմանված կարգով քաղաքացուն հանրային ծառայությունների համարանիշ հատկացնելու կամ նույնականացման քարտ տրամադրելու պահից կամ անձը հաստատող փաստաթղթի վերաբերյալ տեղեկանքում առկա տվյալների փոփոխության դեպքում:
13. Տեղեկանքի կորստյան դեպքում քաղաքացին հայտնում է լիազոր մարմին, որը քաղաքացուն նոր տեղեկանք է տրամադրում սույն կարգի համաձայն:
14. Օգտագործման համար ոչ պիտանի լինելու և (կամ) անձը հաստատող փաստաթղթի վերաբերյալ տեղեկանքում առկա տվյալների փոփոխության դեպքում քաղաքացին լիազոր մարմին է դիմում տեղեկանքը փոխանակելու նպատակով: 
15. Տեղեկանքը փոխանակելու համար քաղաքացին լիազոր մարմին է ներկայացնում սույն կարգի 3-րդ կետով նախատեսված փաստաթղթերը և փոխանակման ենթակա տեղեկանքը:
16. Տեղեկանքը փոխանակելու վերաբերյալ դիմումը և մյուս փաստաթղթերը ստանալուց և սույն կարգի 6-րդ կետով նախատեսված հիմքերի բացակայության մեջ հավաստիանալուց հետո լիազոր մարմինն անմիջապես քաղաքացուն է տրամադրում տեղեկանքը:  
17. Հայաստանի Հանրապետության քաղաքացիներին հանրային ծառայությունների համարանիշ չստանալու վերաբերյալ տեղեկանք տրամադրելու դիմումի և դիմումների հաշվառման մատյանի ձևերը սահմանում է Հայաստանի Հանրապետության ոստիկանության պետը:

